
శ్రీగణేశాయ  నమః ।
హేరమ్బమమ్బామవలమ్బమానం లమ్బోదరం లమ్బ-వితుణ్డ -శుణ్డమ్  ।
ఉత్సఙ్గమారోపయితుం  హ్యపర్ణాం  హసన్తమన్తర్హరిరూపమీడే  ॥ ౧॥
మిలిన్ద -వృన్ద -గుఞ్జనోల్లసత్కపోల  -మణ్డలం
శ్రుతి -ప్రచాలన -స్ఫురత్సమీరవీజితాననమ్ ।
వితుణ్డ -శుణ్డమణ్డల  -ప్రసార -శోభివిగ్రహం
నివారితాఘ-విఘ్నరాశిమఙ్కలాలపం భజే ॥౨॥
గజేన్ద్ర -మౌక్తికాలి-లగ్న-కమ్బుకణ్ఠ -పీఠకం
సువర్ణవల్లి  -మణ్డలీ -విధానబద్ధ -దన్తకమ్ ।
ప్రమోది -మోదకాఞ్చితం కరణ్డకం  కరామ్బుజే
దధానమమ్బికామనో వినోద-మోదదాయకమ్ ॥ ౩॥
గభీర-నాభి-తున్దిలం  సుపీత-పాట-ధౌతకం
ప్రతప్త -హాటకోపవీత-శోభితాఙ్గ -సఙ్గ్రహమ్  ।
సురా-ఽసురార్చితాంఘ్రికం  శుభక్రియా  సహాయకం
మహేశచిత్త-చాయకం వినాయకం నమామ్యహమ్ ॥ ౪॥
గజాననం గణేశ్వరం గిరీశజా-కుమారకం
మహేశ్వరాత్మజం మునీన్ద్ర -మానసాధి-ధావకమ్ ।
మతిప్రకర్ష  -మణ్డితం  సుభక్త-చిత్త-మోదకం
భజజ్జనాలిఘోర -విఘ్నఘాతకం భజామ్యహమ్ ॥ ౫॥
లసల్లలాట -చన్ద్రకం  క్రియాకృతేఽస్తతన్ద్రకం 
మహేన్ద్రవన్ద్య  -పాదుకం షడాననాగ్రజానుజమ్  ।
అహిం నివార్య మూషకాధిరక్షకం మయూరకం
విలోక్య సుప్రసన్నమానసం  గణాధిపం భజే ॥
హరిం నిరీక్ష్య భీతిచఞ్చలాక్షమేత్య మాతరం
నిజావనాయ పార్శ్వమాగతాం విలోక్య సత్వరమ్ ।
తదీయ-వక్షసి ప్రవిశ్య  సుస్థిరం  పరే వరే
నమామి సేవకాలిశోక-శోషకం నిరన్తరమ్ ॥ ౭॥
నిలిమ్ప-లోకమణ్డలో -ప్రపూర్ణ  -పూజనీయకం
సుభక్త భక్తిభావనా  విభావితాఖిలప్రదమ్  ।

॥ శ్రీవినాయకవినతిః  ॥

ప్రభూత  భూతి భావకం దురూహ దుఃఖ పావకం
వ్రజేశ్వరాంశ -సమ్భవం విద్యుప్రభాసితాలికమ్  ॥౮॥
గిరీన్ద్ర -నన్దినీ -కరామ్బుజ-ప్రసాధితాఽలకమ్
విలోల-శుణ్డ -చుమ్బితోగ్ర -భాలచన్ద్ర -బాలకమ్ ।
నిజాఖు-ఖేలనాపరం కఖన్తమస్తచాపలం
నమామి సిద్ధి -బుద్ధి -హస్త-చాలి-పఞ్చచామరమ్ ॥౯॥
వినాయకస్య వినతిం పఠతాం శ్రృణ్వతాం  సతామ్ ।
సిద్ధి -బుద్ధి -ప్రదాం  సన్తి మఙ్గలాని  పదే పదే ॥ ౧౦॥
॥ ఇతి పణ్డిత -శ్రీశివప్రసాదద్వివేది  -విరచితా వినాయక-వినతిః సమాప్తః ॥

